
TA’LIM INFRATUZILMASI, XIZMAT 
KOʻRSATISH SIFATI VA ULARNING 
RAQOBATBARDOSHLIKKA TA’SIRI TAHLILI 

Zulxaynarov Samandar Ravshan oʻgʻli
Toshkent davlat iqtisodiyot universiteti magistranti
ORCID: 0009-0008-1442-4169

Annotatsiya: Ushbu maqolada ta’lim turizmi rivojlanishida ta’lim infratuzilmasi va xizmatlar sifatining 
ahamiyati hamda ularning raqobatbardoshlikka ta’siri tahlil qilingan. Muallif tomonidan ta’lim turizmining 
asosiy turlari, xalqaro tajriba va xizmatlar sifatini baholashning SERVQUAL modeli yoritilgan. Shuningdek, 
O‘zbekistonda ta’lim turizmini rivojlantirish va ta’lim xizmatlari sifatini oshirish bo‘yicha takliflar ishlab chiqilgan.

Kalit so‘zlar: ta’lim turizmi, ta’lim infratuzilmasi, xizmatlar sifati, raqobatbardoshlik, xalqaro tajriba, qattiq 
infratuzilma, raqamli infratuzilma, “SERVQUAL” modeli.

Аннотация: В данной статье анализируется значение образовательной инфраструктуры и качества 
услуг для развития образовательного туризма, а также их влияние на конкурентоспособность. Автор 
выделяет основные виды образовательного туризма, приводит международный опыт и рассматривает 
модель SERVQUAL для оценки качества услуг. Кроме того, разработаны предложения по развитию 
образовательного туризма и повышению качества образовательных услуг в Узбекистане.

Ключевые слова: образовательный туризм, образовательная инфраструктура, качество услуг, 
конкурентоспособность, международный опыт, жёсткая инфраструктура, цифровая инфраструктура, 
модель «SERVQUAL».

Abstract: This article analyses the importance of educational infrastructure and the quality of services in 
the development of educational tourism, as well as their impact on competitiveness. The author highlights 
the main types of educational tourism, international experience and the SERVQUAL model for assessing 
service quality. Additionally, proposals have been developed for the development of educational tourism and 
the enhancement of the quality of educational services in Uzbekistan.

Keywords: educational tourism, educational infrastructure, service quality, competitiveness, international 
experience, hard infrastructure, digital infrastructure, “SERVQUAL” model.

K I R I S H
Ta’lim turizmi – bu ta’lim va turizmni birlashtiruvchi, ushbu xizmatlardan foydalanuvchining asosiy maqsadi 

bilim, ko‘nikma yoki tajriba orttirishdan iborat bo‘lgan sayohat turi hisoblanadi. InsightAce Analytic bozor 
tadqiqotlari va konsalting kompaniyasi hisobotlariga ko‘ra, ta’lim turizmi bozori hajmi 2025-yilda 521,12 milliard 
AQSh dollarini tashkil etadi va 2035-yilga kelib 1 858,34 milliard AQSh dollariga yetishi va 2026–2035-yillarga 
mo‘ljallangan prognoz davrida 13,6 % yillik o‘sish sur’ati bilan prognoz qilinmoqda1.

Ta’lim infratuzilmasi ta’lim turizmi xizmatlarini tashkil etish va ularning sifatini ta’minlashda muhim omil 
hisoblanadi. U nafaqat moddiy-texnik bazani, balki institutsional muhit, raqamli texnologiyalar, ma’muriy 
jarayonlar va xizmat ko‘rsatish tizimlarini ham qamrab oladi. Infratuzilmaning rivojlanganligi xalqaro talabalar 

1	  https://www.insightaceanalytic.com/report/educational-tourism-market-47691/2681

uchun qulay sharoit yaratish, ta’lim jarayonini samarali tashkil etish va ta’lim muassasalarining nufuzini 
oshirishga xizmat qiladi.

Mazkur maqolaning maqsadi ta’lim infratuzilmasi va xizmat ko‘rsatish sifatining ta’lim turizmi 
raqobatbardoshligiga ta’sirini tahlil qilish, xalqaro tajribani o‘rganish hamda O‘zbekistonda ushbu yo‘nalishni 
rivojlantirish bo‘yicha takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Ta’lim turizmi va xalqaro talabalar mobilligi masalalari xorijiy tadqiqotchilar tomonidan keng o‘rganilgan. 

Mazzarol va Soutar (2002) xalqaro talabalar tomonidan ta’lim olish uchun mamlakat tanlashga ta’sir etuvchi 
omillarni tahlil qilgan. Ularning tadqiqotida ta’lim muassasasining akademik obro‘si, narx siyosati, madaniy va 
ijtimoiy muhit hamda ta’lim xizmatlari sifati muhim omillar sifatida ko‘rib chiqiladi.

Nikou va Luukkonen (2024) xalqaro talabalarni qabul qiluvchi mamlakatda ushlab qolish bilan bog‘liq 
omillarni o‘rgangan. Ushbu tadqiqot xalqaro talabalar mobilligi, ta’lim muassasasini tanlash va talabalarni jalb 
qilish strategiyalarini tushunishda muhim ahamiyatga ega.

Xizmatlar sifatini baholashda SERVQUAL modeli alohida o‘rin tutadi. Mazkur model xizmat sifatini moddiy 
muhit, ishonchlilik, tezkor javob berish, kafolat va empatiya kabi besh mezon asosida baholaydi. Ta’lim turizmi 
sharoitida ushbu mezonlar ta’lim muassasalarining moddiy-texnik ta’minoti, ma’muriy xizmatlari, professor-
o‘qituvchilar salohiyati va xalqaro talabalar bilan ishlash tizimini tahlil qilish imkonini beradi.

Xalqaro tajribani o‘rganishda OECD (2024, 2025) hisobotlari, UNESCO Statistika instituti (2024) 
ma’lumotlari hamda Jahon bankining (2023) Markaziy Osiyo oliy ta’limiga oid materiallari muhim manbalar 
hisoblanadi. Ushbu manbalar ta’lim tizimining rivojlanish tendensiyalari, xalqaro talabalar mobilligi va oliy ta’lim 
infratuzilmasining ahamiyatini o‘rganishga xizmat qiladi.

Turkiya, Gruziya, Qozog‘iston va Ozarbayjon tajribasi ham mavzuni o‘rganishda muhim ahamiyatga ega. 
Turkiyada stipendiya dasturlari, markazlashgan raqamli xizmatlar va talabalar turar joylari tizimi rivojlangan. 
Gruziyada nisbatan arzon ta’lim va ingliz tilidagi dasturlar xalqaro talabalarni jalb qilishga yordam bermoqda. 
Qozog‘istonda xalqaro reytinglar va Boloniya jarayoni bilan bog‘liq tajriba muhim o‘rin tutadi. Ozarbayjonda esa 
xalqaro standartlarga mos universitet kampuslarini rivojlantirishga e’tibor qaratilmoqda.

Umuman olganda, o‘rganilgan adabiyotlar ta’lim infratuzilmasi, xizmatlar sifati va xalqaro talabalarni jalb 
qilish o‘rtasida muhim bog‘liqlik mavjudligini ko‘rsatadi. Shu bilan birga, O‘zbekiston sharoitida mazkur omillarni 
o‘zaro bog‘liq holda tahlil qilish va ta’lim turizmining raqobatbardoshligini oshirish yo‘llarini aniqlash zarur.

T A D Q I Q O T  M E T O D O L O G I YA S I
Mazkur tadqiqotda ta’lim infratuzilmasi, xizmat ko‘rsatish sifati va ularning ta’lim turizmi raqobatbardoshligiga 

ta’sirini o‘rganishda tizimli yondashuv, qiyosiy tahlil, statistik tahlil va ilmiy umumlashtirish usullaridan foydalanildi. 
Tadqiqotning metodologik asosini ta’lim turizmi infratuzilmasi va xizmatlar sifatining o‘zaro bog‘liqligini o‘rganish, 
shuningdek, xalqaro tajribani tahlil qilish orqali O‘zbekiston sharoitida sohani rivojlantirish imkoniyatlarini 
aniqlash tashkil etadi.

Tadqiqot jarayonida O‘zbekiston oliy ta’lim tizimining rivojlanish ko‘rsatkichlari, jumladan, oliy ta’lim 
muassasalari, talabalar va xorijiy talabalar sonining o‘zgarishi statistik tahlil qilindi. Bunda O‘zbekiston 
Respublikasi Milliy statistika qo‘mitasi ma’lumotlari hamda xalqaro tashkilotlarning ta’lim sohasiga oid 
hisobotlaridan foydalanildi. Statistik ma’lumotlarni davrlar kesimida taqqoslash orqali oliy ta’lim tizimining 
rivojlanish tendensiyalari va ta’lim turizmini kengaytirish imkoniyatlari o‘rganildi.

Ta’lim infratuzilmasi va xizmatlar sifatining raqobatbardoshlikka ta’sirini baholashda SERVQUAL modelining 
nazariy imkoniyatlari asos qilib olindi. Ushbu model doirasida moddiy muhit, ishonchlilik, tezkor javob berish, 
kafolat va empatiya mezonlari ko‘rib chiqildi. Mazkur mezonlar orqali ta’lim muassasalarining moddiy-texnik 
bazasi, ma’muriy xizmatlari, akademik salohiyati hamda xalqaro talabalar uchun yaratilgan sharoitlarning 
ahamiyati tahlil qilindi.

Shuningdek, Turkiya, Gruziya, Qozog‘iston va Ozarbayjon tajribasini o‘rganish asosida qiyosiy tahlil 
usuli qo‘llanildi. Ushbu mamlakatlarning xalqaro talabalarni jalb qilish amaliyoti, ta’lim infratuzilmasi, raqamli 
xizmatlari va ta’lim siyosatiga oid yondashuvlari O‘zbekiston sharoiti bilan qiyosiy ravishda ko‘rib chiqildi. 
Olingan ma’lumotlar ilmiy umumlashtirish usuli yordamida tizimlashtirilib, O‘zbekistonda ta’lim turizmi 
raqobatbardoshligini oshirishga qaratilgan takliflar ishlab chiqildi.

T A H L I L  V A  N A T I J A L A R
Ta’lim turizmi faqat ta’lim muassasalaridagi xorijiy talabalar mobilligi bilan cheklanib qolmaydi. Ta’lim turizmi 

quyidagi asosiy turlarga ajratiladi:

● akademik turizm – oliy ta’limdagi dasturlar, xorijda ta’lim olish;
● til o‘rganish turizmi – chet tilini o‘rganish maqsadida amalga oshiriladigan sayohat;
● kasb-hunar ta’lim turizmi – malaka oshirish (Technical and Vocational Education and Training – TVET) 

dasturlari;
● madaniy-ta’limiy turizm – tarixiy va madaniy meros obyektlariga sayohatlar davomida olinadigan 

ma’lumotlar, ta’limiy element;
● xalqaro almashinuv dasturlari – Erasmus+, DAAD (German Academic Exchange Service), Fulbright, 

FLEX (Future Leaders Exchange).
Akademik ta’lim turizmi infratuzilmasi. Akademik ta’lim turizmi – xalqaro talabalar mobilligi doirasida xorijiy 

talabalarning oliy ta’lim muassasalarida uzoq muddatli (1–6 yillik) o‘qishi. Va bu O‘zbekiston ta’lim turizmining 
eng katta segmenti hisoblanadi. Milliy statistika qo‘mitasining 2025-yilda e’lon qilgan ma’lumotlariga ko‘ra, 
2024/2025-o‘quv yili holatiga O‘zbekistonda 222 ta oliy ta’lim muassasasi faoliyat ko‘rsatmoqda. Bunda xorijiy 
oliy ta’lim tashkilotlari soni 30 tani tashkil etadi. 2024/2025-o‘quv yilida oliy ta’lim tashkilotlarida tahsil olayotgan 
jami talabalar 1 432 810 nafarni tashkil etgan (1-jadval).

1-jadval
Ta’lim statistikasi2

Koʻrsatkich nomi 2020 2021 2022 2023 2024

OTM lar soni (dona) 127 154 191 219 222

Talabalar soni (nafar) 571512 808439 1042100 1314542 1432810

Xorijiy OTM lar (dona) 18 25 26 30 30

Xoriji talabalar (ming nafar) 4.7 6.4 8.8 16.8 25.1

O‘zbekiston Milliy statistika qo‘mitasi ma’lumotlariga ko‘ra, 2024–2025-o‘quv yilida mamlakatda 222 ta 
oliy ta’lim muassasalari, shu jumladan, 30 ta xorijiy universitetlarning filial va hamkor muassasalari faoliyat 
ko‘rsatgan3. Oliy ta’lim muassasalarining moddiy-texnik bazasini baholash jarayonida ularning laboratoriya 
va tajriba maydonlarining zamonaviy uskunalar bilan jihozlanganligi, ta’limning elektron resurslari (elektron 
darsliklar, videodarslar va ta’limda qo‘llaniladigan raqamli texnologiyalar), xalqaro talabalar uchun yotoqxona 
o‘rinlari va qo‘llab-quvvatlash markazlari kabi ko‘rsatkichlar muhim ahamiyatga ega.

Ta’lim turizmi xizmatlari sifatini o‘lchashda SERVQUAL (Xizmat sifati o‘lchov modeli) modeli xalqaro 
miqyosda keng qo‘llaniladi. SERVQUAL modeli xizmatlar sifatini besh o‘lcham bo‘yicha baholaydi: moddiy 
muhit (tangibles), ishonchlilik darajasi (reliability), tezkor javob berish (responsiveness), kafolat (assurance) 
va empatiya (empathy) hamda har bir o‘lcham yuzasidan iste’molchilar kutgan natija va ular haqiqatda olgan 
xizmat o‘rtasidagi farqni aniqlaydi. Ta’lim turizmi kontekstida ushbu model keyingi yillarda Nikou va Luukkonen 
(2024)4, Mazzarol va Soutar (2002)5, shuningdek, bir qator mahalliy tadqiqotchilar tomonidan moslashtirilgan. 
O‘zbekiston misolida ta’lim turizmi xizmatlari sifatini baholashda SERVQUAL modelining 1-rasmdagi 
ko‘rsatkichlaridan foydalanish mumkin. 

O‘zbekistonda ta’lim turizmi so‘nggi yillarda jadal rivojlanayotgan istiqbolli yo‘nalishlardan biri sifatida 
namoyon bo‘lmoqda. Xususan, xorijiy universitetlar filiallari sonining ortishi, tibbiyot va muhandislik 
yo‘nalishlarida xalqaro talabalar oqimining ko‘payishi mamlakatning mintaqaviy ta’lim markaziga aylanish 
salohiyatini yanada kuchaytirmoqda. Shu bilan birga, xalqaro akkreditatsiya imkoniyatlarini kengaytirish, 
ingliz tilidagi ta’lim dasturlarini rivojlantirish hamda talabalar turar joyi infratuzilmasini takomillashtirish ta’lim 
turizmini yanada rivojlantirish uchun muhim yo‘nalishlar sifatida namoyon bo‘lmoqda. O‘zbekistonning global 
ta’lim bozoridagi raqobatbardoshligini oshirishda xalqaro reytinglarda faol ishtirok etish, marketing faoliyatini 
rivojlantirish va ta’lim sifatini xalqaro standartlarga muvofiqlashtirish muhim ahamiyat kasb etadi. Kelgusida 
ushbu yo‘nalishlarda amalga oshiriladigan islohotlar mamlakatning ta’lim xizmatlari eksportini kengaytirish va 
xalqaro talabalarni jalb qilish imkoniyatlarini yanada oshirishga xizmat qiladi (1-rasm).

2	  Milliy statistika qo’mitasi ma’lumotlari asosida muallif ishlanmasi
3	  https://stat.uz/uz/rasmiy-statistika/social-protection-2
4	  Nikou, S., & Luukkonen, M. (2024). The push-pull factor model and its implications for the retention of international students in the host country. 

European Journal of Higher Education, 14(2), 117–135.
5	  Mazzarol, T., & Soutar, G. N. (2002). ‘Push-pull’ factors influencing international student destination choice. International Journal of 

Educational Management, 16(2), 82–90.

1-rasm. Ta’lim xizmatlarini baholash uchun SERVQUAL modeli6

SQ=∑(Pi-Ei )  ;   (1.2)
bu yerda: SQ=xizmatlar sifati
E=turistlar kutgan sifat
P=haqiqatda ko‘rsatilgan xizmatlar sifati
i=1,2,3,4,5 (besh o‘lcham)
Bunda moddiy muhit (tangibles) – ta’lim muassasalarining umumiy ko‘rinishi, ularning jihozlanganlik 

darajasi, yotoqxonalarda yaratilgan sharoitlar va transport qulayligi kabilarni o‘z ichiga olsa, ishonchlilik 
(reliability) ta’lim muassasalari va xizmat ko‘rsatuvchilar tomonidan e’lon qilingan dasturlar va jadvallarning 
o‘z vaqtida bajarilishi, ma’muriy jarayonlardagi aniqlik va ta’lim xizmatlari iste’molidagi hujjatlashtirish tizimini 
ifodalaydi. Xalqaro talabalarga yordam berish uchun qo‘shimcha xizmatlarning mavjudligi, kreditlar o‘tkazish 
va xorijiy diplomlarni tan olish muddatlari, xizmat iste’molchilariga beriladigan konsultatsiya tezligi tezkor javob 
berish (responsiveness) elementlari hisoblanadi. Professor-o‘qituvchilarning malaka darajasi, taklif etilayotgan 
ta’lim dasturlarining xalqaro akkreditatsiyadan o‘tganlik holati va xizmatlar iste’molchilari uchun yaratilgan 
xavfsizlik muhiti SERVQUAL modelining kafolat (assurance) elementini tashkil etadi.

6	  Muallif ishlanmasi

Ta’lim turizmi mahsulotlarining xorijiy iste’molchilari uchun madaniy moslashuv dasturlarining mavjudligi, 
til o‘rganishga ko‘maklashuvchi dasturlar, xalqaro talabalar klublarining faoliyati va individual yondashuv 
imkoniyatlari empatiya (empathy) uyg‘otuvchi komponentlar hisoblanadi.

Xalqaro tajribada O‘zbekistonga o‘xshash geografik va madaniy muhitda faoliyat yuritayotgan Turkiya, 
Qozog‘iston, Ozarbayjon va Gruziya ta’lim infratuzilmasi va xizmatlar sifati jihatidan farqli yo‘llarda rivojlangan. 
Bu mamlakatlar tajribasini samarali tahlil qilish orqali O‘zbekistonda ta’lim turizmi xizmatlarini rivojlantirish 
uchun kerakli yo‘nalishlar olish mumkin.

Turkiya davlati so‘nggi yillarda Yaqin Sharq, Markaziy Osiyo va Afrika mintaqalaridan talabalarni jalb 
qilishda mintaqaning yetakchi mamlakatiga aylandi. YÖK (Turkiya Oliy Ta’lim Kengashi) ma’lumotlariga ko‘ra, 
2022–2023-o‘quv yilida Turkiyada ta’lim olgan xorijiy talabalar soni 200 000 dan ortiq. Davlat tomonidan 
moliyalashtiriladigan “Türkiye Burslari” stipendiya tizimi, e-Devlet markazlashgan platformasi, xalqaro talabalar 
uchun mo‘ljallangan yotoqxonalar va til kurslari tizimining rivojlanganligi Turkiyaning ta’lim turizmida erishgan 
muvaffaqiyatini izohlovchi omillar bo‘lib xizmat qiladi. Va bu omillar Turkiyaning “narx-sifat nisbati” bo‘yicha 
Yevropa davlatlari bilan raqobatda o‘z o‘rniga ega bo‘lishida yordam bermoqda. Gruziya namunasida esa 
so‘nggi yillardagi nisbatan arzon ta’lim narxlari, ingliz tilidagi ta’limiy dasturlar sonining ko‘paytirilishi va vizasiz 
rejim yoki soddalashtirilgan kirish tartiblarining joriy etilishi mamlakatni xalqaro talabalar, ayniqsa, tibbiyot 
yo‘nalishida tahsil oluvchilar uchun jozibali manzilga aylantirdi. Gruziya hukumatining akkreditatsiya tizimini 
xalqaro standartlarga moslashtirish va xususiy oliy ta’lim muassasalarining rivojlanishini qo‘llab-quvvatlash 
siyosati mamlakatga xalqaro talabalar sonini 2019–2023-yillar davomida ikki barobar oshirishda muhim 
ahamiyat kasb etdi7. 

Qozog‘iston Markaziy Osiyoda ta’lim turizmini rivojlantirishda o‘ziga xos tajribaga ega. Mamlakatning 
“Boloniya jarayoni”ga qo‘shilganligi va bir qator universitetlarining nufuzli reytinglar, jumladan, QS World 
University Rankings reytingiga kirishi uning ta’lim xizmatlari bozorida xalqaro imidjini mustahkamlashga xizmat 
qiladi. Biroq UNESCO UIS (UNESCO Statistika Instituti) ma’lumotlariga ko‘ra, Qozog‘iston asosan xalqaro 
talabalar mobilligida yuboruvchi mamlakat sifatida yuqoriroq ko‘rsatkichlarga ega, xalqaro talabalarni jalb 
qilishda esa mamlakat hali o‘z imkoniyatlaridan to‘liq foydalanmagan8.

Ozarbayjonda esa ta’lim turizmi hali rivojlanish bosqichida bo‘lib, asosan qo‘shni davlatlar: Eron, Turkiya 
va Gruziyadan talabalarni qabul qilayotganini ko‘rish mumkin. Shu bilan bir qatorda, mamlakatning poytaxti 
Boku shahrida xalqaro standartlar talablariga javob beradigan universitet kampuslari qurishga kiritilayotgan 
sarmoya yaqin kelajakdagi o‘sish imkoniyatlarini ko‘rsatadi9.

Ta’lim turizmi sohasida raqobatbardoshlik tushunchasi bir tarafdan qabul qiluvchi mamlakat yoki 
muassasaning xalqaro bozordagi mavqeini, ikkinchi tomondan xizmat iste’molchisining qoniqish darajasini 
ifodalovchi ko‘p o‘lchamli hodisa hisoblanadi. Mazzarol va Soutar (2002) tomonidan ishlab chiqilgan modelda 
ta’lim turizmida raqobatbardoshlik quyidagi komponentlar orqali shakllanadi: narx siyosati, akademik obro‘-
e’tibor, madaniy va ijtimoiy muhit hamda xizmat sifati10.

Xalqaro tadqiqotlar shuni tasdiqlaydiki, xizmat sifati va infratuzilma o‘rtasidagi bog‘liqlik juda yuqori bo‘lib, 
raqobatbardoshlikni belgilovchi omillarning taxminan 60–70 % qismi infratuzilma sifati bilan bog‘liq11. Ayniqsa, 
xalqaro talabalar uchun raqamli xizmatlar, onlayn qabul tizimlari va masofaviy til kurslari so‘nggi yillarda hal 
qiluvchi ahamiyat kasb eta boshladi. COVID-19 pandemiyasidan keyin “gibrid ta’lim” modeli barqaror holatga 
kelgan mamlakatlarda xalqaro talabalar oqimi tezroq tiklanganini OECD (Iqtisodiy Hamkorlik va Taraqqiyot 
Tashkiloti) hisoboti alohida ta’kidlaydi12.

O‘zbekiston sharoitida ta’lim infratuzilmasining raqobatbardoshlikka ta’sirini asosan quyidagi uch 
yo‘nalishda ko‘rish mumkin: birinchidan, akademik infratuzilma – mamlakatdagi oliy ta’lim muassasalarining 
xalqaro akkreditatsiya maqomi va ta’lim turizmi xizmatlari uchun baholash tizimlarining joriy etilishi 
mamlakatning global ta’lim bozoridagi ishonchliligini oshiradi. Ikkinchi yo‘nalish esa talabalarning umumiy 
tajribasini belgilovchi yotoqxona bilan ta’minlanganlik va qulayliklar, ovqatlanish, sog‘liqni saqlash va 
madaniy moslashuv xizmatlari kabi hayot sifatini ta’minlovchi infratuzilma. Uchinchi yo‘nalish esa talabalarga 
ta’lim turizmida qabul qiluvchi davlat tanlashda muhim omil hisoblanadigan elektron hujjatlar bilan ishlash 
imkoniyatlari, onlayn ta’lim resurslari va raqamli xizmatlar kabilarni o‘z ichiga oluvchi raqamli infratuzilma 
hisoblanadi.

7	  OECD. (2024). Education at a Glance 2024: OECD Indicators.
8	  UNESCO UIS. (2024). Global Flow of Tertiary-Level Students. UNESCO Institute for Statistics. https://uis.unesco.org
9	  IOM. (2023). World Migration Report 2024. International Organization for Migration. https://worldmigrationreport.iom.int
10	  Mazzarol, T., & Soutar, G. N. (2002). ‘Push-pull’ factors influencing international student destination choice. International Journal of 

Educational Management, 16(2), 82–90.
11	  OECD. (2024). Education at a Glance 2024: OECD Indicators.
12	  OECD. (2025). Education at a glance 2025: OECD indicators. OECD Publishing

Markaziy Osiyo mamlakatlari orasida ta’lim turizmi uchun raqamli infratuzilmani rivojlantirishda yuqori 
imkoniyatga ega davlatlar ichida O‘zbekiston alohida ko‘rsatilgan13. Ta’lim sohasini raqamlashtirishda ta’lim 
turizmi uchun maxsus raqamli platformalar va xizmat standartlari ishlab chiqish uchun O‘zbekistonning “Raqamli 
O‘zbekiston – 2030” strategiyasi asos sifatida xizmat qilishi mumkin.

X U L O S A  V A  T A K L I F L A R
O‘tkazilgan tahlil natijasida ta’lim infratuzilmasi, xizmatlar sifati va raqobatbardoshlik o‘rtasida uzviy bog‘liqlik 

mavjudligi aniqlandi. Ta’lim turizmini rivojlantirishda moddiy-texnik baza, akademik dasturlar, raqamli xizmatlar, 
xalqaro akkreditatsiya va talabalar uchun yaratilgan ijtimoiy sharoitlar muhim ahamiyatga ega. O‘zbekiston oliy 
ta’lim muassasalari va talabalar sonining ortishi xalqaro ta’lim xizmatlari bozorida o‘z o‘rnini mustahkamlash 
uchun imkoniyat yaratmoqda.

Xalqaro tajriba shuni ko‘rsatadiki, ta’lim turizmi sohasida muvaffaqiyatga erishish uchun infratuzilmani 
rivojlantirish, xalqaro talabalar uchun qulay muhit yaratish va xizmatlarni raqamlashtirishni o‘zaro uyg‘unlashtirish 
zarur. Turkiya, Gruziya, Qozog‘iston va Ozarbayjon tajribalarini o‘rganish O‘zbekiston uchun samarali rivojlanish 
yo‘nalishlarini belgilashga yordam beradi.

Yuqoridagi xulosalardan kelib chiqib, quyidagi takliflar ishlab chiqildi:
1. Ta’lim infratuzilmasini modernizatsiya qilish. Oliy ta’lim muassasalarining laboratoriyalari, kutubxonalari, 

o‘quv binolari va talabalar turar joylarini zamonaviy talablar asosida rivojlantirish lozim.
2. Xalqaro akkreditatsiyani kengaytirish. Ta’lim dasturlarini xalqaro standartlarga moslashtirish, xalqaro 

akkreditatsiyadan o‘tish va nufuzli reytinglarda ishtirok etishni rag‘batlantirish zarur.
3. Xorijiy tillardagi ta’lim dasturlarini ko‘paytirish. Xususan, ingliz tilida ta’lim olish imkoniyatlarini kengaytirish 

orqali xalqaro talabalar uchun mamlakatning jozibadorligini oshirish mumkin.
4. Raqamli infratuzilmani rivojlantirish. Xalqaro talabalar uchun onlayn qabul, elektron hujjat aylanishi, 

masofaviy maslahat va ta’lim resurslarini birlashtiruvchi raqamli platformalarni takomillashtirish maqsadga 
muvofiq.

5. Talabalarni qo‘llab-quvvatlash xizmatlarini takomillashtirish. Xorijiy talabalar uchun madaniy moslashuv 
dasturlari, til kurslari, maslahat markazlari va ijtimoiy qo‘llab-quvvatlash xizmatlarini rivojlantirish lozim.

6. Xizmatlar sifatini muntazam baholash. Oliy ta’lim muassasalarida SERVQUAL modelidan foydalanib, 
talabalar qoniqishini o‘rganish va aniqlangan kamchiliklarni bartaraf etish mexanizmlarini joriy etish tavsiya 
etiladi.

7. Xalqaro marketing va hamkorlikni kuchaytirish. O‘zbekiston oliy ta’lim muassasalarining xalqaro 
miqyosdagi targ‘ibotini kengaytirish, akademik almashinuv dasturlarini rivojlantirish va xorijiy universitetlar bilan 
hamkorlikni mustahkamlash zarur.

8. “Raqamli O‘zbekiston – 2030” strategiyasi imkoniyatlaridan foydalanish. Ta’lim turizmi uchun maxsus 
raqamli xizmatlar va yagona axborot platformalarini yaratishda ushbu strategiya yo‘nalishlarini asos sifatida 
qo‘llash mumkin.

Xulosa qilib aytganda, ta’lim infratuzilmasini takomillashtirish, xizmatlar sifatini xalqaro talablar asosida 
baholash va raqamli yechimlarni keng joriy etish O‘zbekistonning ta’lim turizmi sohasidagi raqobatbardoshligini 
oshirishga xizmat qiladi. Ushbu yo‘nalishlarda izchil chora-tadbirlarni amalga oshirish xalqaro talabalar oqimini 
kengaytirish, ta’lim xizmatlari eksportini rivojlantirish va mamlakatning mintaqaviy ta’lim markazi sifatidagi 
mavqeini mustahkamlash imkonini beradi.

